
Efni: Umsögn Skógræktarinnar um frumvarp til laga um breytingu á jarðalögum (mál 
nr. 375 -  þingskjal 467)

Skógræktin þakkar fyrir tækifæri til að veita umsögn um frumvarp til laga um breytingar 
á jarðalögum, nr. 81/2004 (einföldun regluverks, vernd landbúnaðarlands, 
upplýsingaskyldu o.fl.) og gerir eftirfarandi athugasemdir og breytingartillögur:

1. Athugasemdir vegna breytinga á jarðalögum nr. 81/2004

Lagatexti þarf að vera skýr, rökréttur og skiljanlegur öllum sem hann lesa og honum eiga 
að fylgja. Þess vegna ber að varast að fella á brott mikilvægar skilgreiningar sem nú eru í
2. gr. laganna. Skógræktin leggst gegn því að skilgreining orðanna landbúnaður og 
eignarland verði felld brott. Með þessum breyttu skilgreiningum er skógrækt slitin frá 
hugtökunum landbúnaði, ræktun og ræktuðu landi. Afleiðingin verður sú að setja 
skorður við skógrækt sem landnýtingarmöguleika í mörgum sveitarfélögum. Það er að 
mati Skógræktarinnar afar óheppilegt að ekki sé skýrt í lagatextum að orðið landbúnaður 
eigi óumdeilanlega einnig við um skógrækt. Þannig megi áfram rækta skóg á 
landbúnaðarlandi án þess að taka landið úr landbúnaðarnotum, þótt landnotkun sé 
breytt. Fær þetta stuðning í skipulagsreglugerð nr. 90/2013, gr. 4.3.1. lið j, en þar kemur 
fram að ætlast er til að gerð sé grein fyrir skógrækt innan landbúnaðarsvæða. Sé vilji til 
þess að skilgreina nánar ræktað land sem nýtt er til þess eins að framleiða matvörur eða 
fóður, væri mun rökréttara að slík skilgreining verði nánar útfærð í reglugerð, án þess að 
ráðast í að þrengja hina almennu merkingu orðanna „landbúnaður" eða „ræ ktun". Sé 
tilgangurinn með þessum skilgreiningum sá, að einfalda regluverkið, munu áhrifin verða 
allt önnur en að er stefnt; breyttar skilgreiningar munu einungis flækja málin.

Afleiðing þeirra breytinga sem boðaðar eru í frumvarpinu yrði sú að dregið yrði úr 
möguleikum þess að nota skógrækt sem þátt í landnotkun, enda yrði hún þar með 
augljóslega ekki lengur talin til landbúnaðar. Skógrækt er afar mikilvægur og 
órjúfanlegur þáttur landbúnaðar, bæði erlendis sem og hér á landi. Skógrækt er t.d. ein

mikilvægasta leiðin sem landeigendur hafa til að binda kolefni á móti losun frá búrekstri 
sínum.

Athygli vekur að hvergi er í frumvarpinu minnst á loftslagsmál og mikilvægi þess að tekið 
skuli t ill it  til möguleika landeigenda á að nýta land sitt í tengslum við mótvægisaðgerðir 
við loftslagsbreytingum, s.s. uppgræðslu lands, ræktun skóga og skjólbelta til 
kolefnisbindingar eða endurheimt votlendis til að draga úr losun frá landi. Mikil áhersla 
er lögð á þær mótvægisaðgerðir gegn loftslagsbreytingum, bæði í stefnu og 
aðgerðaáætlun ríkisstjórnar Íslands og í alþjóðasamningum sem Íslendingar eru aðilar 
að. Í endurskoðun landsskipulagsstefnu sem nú stendur yfir er fjallað um 
mótvægisaðgerðir gegn loftslagsaðgerðum, sem og að loftslagsmál skuli vera veigamikill 
þáttur í aðalskipulagsgerð sveitarfélaga.

Í tillögu að viðauka við Landsskipulagsstefnu 2021-20251 -  sem senn verður lögð fram á 
Alþingi sem þingsályktunartillaga -  kveður við allt annan tón en í umræddu frumvarpi til 
breytinga á jarðalögum. Þar eru loftslagsmálin (mótvægisaðgerðir og aðgerðir til 
aðlögunar), ásamt heimsmarkmiðum Sameinuðu þjóðanna, helsta leiðarljósið. Af þessu 
leiðir, að áhersla er lögð á mikilvægi þess að huga að loftslagáhrifum allra 
skipulagsáætlana. Í frumvarpinu til breyttra jarðalaga -  sem kemur til með að hafa 
víðtæk áhrif á skipulagsáætlanir sveitarfélaga -  virðist líkt og loftslagsmál og 
heimsmarkmiðin komi höfundum ekkert við. Í þessu er fólgin þversögn.

Skógræktin vinnur nú að landsáætlun í skógrækt í samræmi við lög um skóga og 
skógrækt nr. 33/2019. Er gert ráð fyrir að áætlunin verði tilbúin til kynningar á 
vormánuðum 2021, ásamt umhverfismati áætlunarinnar. Í áætluninni skal m.a. gera 
grein fyrir forsendum fyrir vali á landi til skógræktar, ræktun skóga til uppbyggingar 
skógarauðlindar og áhrifum skóga á atvinnuþróun og byggð, til að nefna fáein dæmi um 
mikilvægi þverfaglegrar nálgunar í allri umræðu um landnotkun, sérstaklega í strjálbýlli 
byggðum landsins. Áætlunin mun hafa beina tengingu við sveitarfélögin gegnum 
landshlutaáætlanir sem eiga að útfæra landsáætlunina nánar. Það er ljóst að 
loftslagsmálin verða áberandi í þessum áætlunum.

Í því ljósi vekur það furðu, að við endurskoðun jarðalaga skuli hvergi vikið orði að 
loftslagsmálum -  hvað þá mótvægisaðgerðum gegn loftslagsbreytingum eða aðlögun að

1 „Til að tryggja að horft sé til loftslagssjónarmiða við skipulagsgerð er mikilvægt að umhverfismat 
skipulagsáætlana feli í sér mat á loftslagsáhrifum og áhrifum á viðnámsþrótt samfélagsins gagnvart 
áhrifum loftslagsbreytinga. Með því að gera kerfisbundið grein fyrir loftslagsmálum í umhverfismati 
skipulagsáætlana er ekki eingöngu stuðlað að bættri skipulagsgerð heldur einnig miðlun þekkingar milli 
sveitarfélaga og markvissari upplýsingagjöf til almennings og hagsmunaaðila. Hið sama á við um aðrar 
áætlanir stjórnvalda sem varða þróun byggðar og landnotkunar, þar á meðal áætlanir sem gerðar eru á 
landsvísu um samgöngur, byggðamál og skógrækt. Í tillögu að landsskipulagsstefnu er gert ráð fyrir að 
umhverfismat slíkra áætlana feli ávallt í sér mat á loftslagsáhrifum. Byggist það meðal annars á 
markmiði ríkisstjómarmnar um að stærri áætlanir ríkisins verði metnar út frá loftslagsmarkmiðum.“ 
https://www.landsskipulag.is/media/landsskipulagsstefna-vidbaetur/Tillaga-ad-vidauka-vid- 
landsskipulagsstefnu-2015-2026.pdf

þeim breytingum. Líklega hefur sú „einföldun á regluverki" sem boðuð er með 
frumvarpinu gengið o f langt -  að „e inföldunin" hafi le itt til of þröngrar sýnar á valkosti til 
landnýtingar sem jarðeigendum skuli standa til boða.

2. Athugasemdir vegna áhrifa frumvarpsins á lög um skóga og skógrækt nr. 33/2019

Frumvarpið gerir ráð fyrir að hugtakið lögbýli verði fjallað í búnaðarlögum. Samhliða 
þessu er lagt til að merkingu hugtaksins verði breytt, þannig að það geti ekki lengur átt 
við um skógrækt. Samkvæmt IV. kafla laga um skóga og skógrækt nr. 33/2019 er gert ráð 
fyrir að Skógræktin veiti framlög til skógræktar á lögbýlum. Skógræktin te lur þær 
breytingar sem frumvarpið gerir ráð fyrir ekki falla vel að markmiðum laga um skóga og 
skógrækt sem taka til alls lands. Enn frem ur beinist IV. kafli laganna fyrst og fremst að 
eignarlandi. Í því ljósi leggur Skógræktin til að samhliða því að breyta merkingu hugtakins 
lögbýli í jarðalögum, verði gerð sú breyting á lögum um skóga og skógrækt að í stað 
hugtaksins lögbýli í IV. kafla laganna, nánar tiltekið í kaflaheitinu, 10. gr. og 15. gr., komi 
hugtakið eignarland sbr. skilgreining í lögum nr. 58/1998 um þjóðlendur og ákvörðun 
marka eignarlanda, þjóðlendna og afrétta:

Eignarland: Landsvæði sem er háð einkaeignarrétti þannig að eigandi landsins fer 
með öll venjuleg eignarráð þess innan þeirra marka sem lög segja til um á 
hverjum tíma.

Skógræktin ítrekar því mikilvægi þess að ekki skuli fella brott skilgreiningu orðanna 
landbúnaður og eignarland.

Í 2. gr. frumvarpsins er svohljóðandi setning sem skilja má sem heimild ráðherra til þess 
að setja reglugerð um flokkun landbúnaðarlands: „Við gerð aðalskipulags í dreifbýli skal 
land flokkað með tillit i til ræktunarmöguleika. Ráðherra gefur út leiðbeiningar um 
flokkun ræktarlands í samráði við yfirvöld skipulagsmála." I greinargerðinni við 
frumvarpið (3.3) er nánar fjallað um hvaða leiðbeiningar ráðherra skuli gefa út og er það 
útskýrt í löngu máli. Skógræktin hefur áður gert alvarlegar athugasemdir sömu atriði, við 
undirbúning við þessa tillögu að flokkun landbúnaðarlands, og endurtekur þær hér.

Fjórir flokkar landbúnaðarlands virðast samkvæmt skilgreiningum ná yfir afar víðfeðm 
svæði. Heita má að allt land á Íslandi í dreifbýli, utan jökla og stöðuvatna, sé skilgreint 
landbúnaðarland samkvæmt flokkuninni. Öðrum þræði er í skýringum við einstaka flokka 
vísað til þess hve vel land hentar til túnræktar eða akuryrkju (plógtækt land; á ensku: 
Arable land), en ljóst er að áhrifasvæðið nær mun víðar. Samkvæmt gögnum 
Alþjóðabankans eru á Íslandi 121 þúsund hektarar af slíku ræktarlandi (1,2% landsins)2. 
Samkvæmt sömu gögnum þekja skógar aðeins 0,5% landsins. Ef fremsti tilgangurinn 
með þessari flokkunarfræði landbúnaðar- eða ræktarlands er sá, að vernda núverandi

2 The World Bank, Data. Arable land and Forest area. 
https://data.worldbank.org/indicator/AG.LND.ARBL.ZS

ræktarland, væri nægilegt að einskorða flokkunina við þau 1,2% landsins sem telst 
ræktanlegt (plógtækt). Óþarfi væri þá að víkka flokkana yfir rýran móajarðveg og lítt 
gróin melasvæði sem og grýtt land. Slíkt land telst varla heppilegt ræktarland í skilningi 
Alþjóðabankans né nokkurs þess sem leggja myndi ígrundað mat á gæði mögulegs 
landbúnaðarlands. Þar er um að ræða land sem raunar þarfnast skógræktar eða 
landgræðslu eða hvors tveggja til þess að bæta landkosti. Flokka þessa og 
flokkunarfræðina verður að skýra betur og hefja þá vinnu sem Landsskipulagsstefna gerir 
ráð fyrir að skuli unnin, í ríku samráði við þær stofnanir sem hagsmuna hafa að gæta, 
þ.á.m. við Skógræktina. Skógræktin leggur til að vinna við reglugerð um vernd 
landbúnaðarlands verði lögð til hliðar þar til það samráð hefur átt sér stað.

3. Breytingatillögur á frumvarpi til laga um breytingar á ýmsum lögum á sviði 
jarðamála (einföldun stjórnsýslu jarðamála)

Til þess að samræma núverandi lög um skóga og skógrækt nr. 33/2019 við þær tillögur 
sem frumvarpið leggur fram, leggur Skógræktin til að eftirfarandi breyting verið gerð á 
frumvarpinu:

Lagt er til að eftirfarandi breyting verði gerð á IV. kafla laga um skóga og skógrækt nr. 
33/2019, nánar tiltekið 10. og 15. gr., í þeim tilgangi að samræma núverandi 
skógræktarlög við þær breytingartillögur sem frumvarpið leggur fram:

Kafli IV. Skógrækt á lögbýlum  verði e ftir breytingu IV. Kafli Skógrækt á eignarlöndum .

Eftirfarandi breyting verði á 10. gr. laganna að í stað hugtaksins lögbýli komi hugtakið 
eignarland og 10. grein hljóði svo:

10. gr. Skógrækt á eignarlöndum og skjólbeltarækt.

Skógræktin skal veita framlög til skógræktar, þ.m.t. vegna verndar og 
endurheimtar náttúruskóga, og skjólbeltaræktar á eignarlöndum í samræmi við 
fjárveitingar til stofnunarinnar og fjárlög. Skógræktin skal auglýsa eftir 
þátttakendum í skógrækt á eignarlöndum e ftir því sem fjárveitingar heimila. 
Skógræktinni er heimilt að forgangsraða og hafna umsóknum um þátttöku í 
skógrækt á eignarlöndum í samræmi við markmið laga þessara og landsáætlun í 
skógrækt, sbr. 4. gr. Ráðherra setur í reglugerð nánari ákvæði um málsmeðferð 
og forgangsröðun umsókna um þátttöku í skógrækt.

Eftirfarandi breyting verði á 15. gr. laganna, að í stað hugtaksins lögbýli komi hugtakið 
eignarland og 15. grein hljóði svo:

15. gr. Reglugerð.

Ráðherra setur í reglugerð nánari ákvæði um skógrækt á eignarlöndum, m.a. um 
gæðaúttekt, árangursmat og samþykktan kostnað.

Að lokum vill Skógræktin koma á framfæri athugasemdum vegna greinargerðarinnar 
sem fylgir með frumvarpinu. Auk þess að vera ólíðandi löng þá leynast þar illa 
rökstuddar staðhæfingar á borð við: „Flestum er enda Ijóst að skógur er ekki ræktað 
land" og „lagt er til að hugtakið landbúnaður verði einnig fellt út enda hefur hugtakið 
engan tilgang e ftir að felldar hafa verið brott valdheimildir ráðherra til lausnar lands úr 
landbúnaðarnotum...". Skógrækt er í almennu tali manna og í öðrum lögum flokkuð til 
ræktunar og landbúnaðar. M.a. kemur sá skilningur fram í lögum um náttúruvernd 
(60/2013) , en þar segir í 17. gr.: „Á ferð sinni um landið skulu menn sýna landeiganda og 
öðrum rétthöfum fulla tillitssemi, virða hagsmuni þeirra, m.a. vegna búpenings og 
ræktunar, þar á meðal skógræktar og landgræðslu, og fylgja leiðbeiningum þeirra og 
fyrirmælum varðandi ferð og umgengni um landið." Vekur slíkt skilningsleysi sem fram 
kemur í frumvarpinu á eðli skógræktar furðu Skógræktarinnar.

Virðingarfyllst, f.h. Skógræktarinnar,

Dr. Adalsteinn Sigurgeirsson,fagmálastjóri, 
adalsteinn@skogur.is 

Skógræktin, 
700 Egilsstaðir 
, GSM8987862

Hrefna Jóhannesdóttir, skipulagsfulltrúi 
hrefna@skogur.is 

Gamla Gróðrarstöðin, 
Krókeyri, 600 Akureyri 

Gsm: 626-1016

